Россияса минэнерго сетас отсӧг странаса из шом перйысь дінмуяслы сэтшӧм юалӧм решитӧмын, кутшӧм йитчӧма кӧрт туй транспортӧн из шом нуӧм-вайӧмкӧд

Та йылысь юӧртіс Россия Федерацияса энергетика министрӧс вежысь Анатолий Яновский Печораса из шом бассейн водзӧ вылӧ сӧвмӧдӧм йылысь сӧвещаниелӧн помшуӧмъяс серти.

«Ми кӧсъям нуӧдны торъя сӧвещание Коми Республикаса Веськӧдлан котырӧс да из шом перйысь компанияясӧс петкӧдлысьяскӧд сы могысь, медым видлавны тарифъяссӧ, кутшӧмъясӧс урчитӧма кӧрт туйясті из шом нуӧм-вайӧмкӧд. Ті тӧданныд, мый реформа, кутшӧмӧс нуӧдісны кӧрт туй транспорт юкӧнын, мый веськӧдӧма, медводз, транспортировка кузя услугаясысь дон чинтӧм вылӧ, вайӧдіс, жаль, ӧткымын сьӧкыдлунъясӧ. Торйӧн нин, диспетчеризацияын, тыртӧм вагонъяс новлӧдлӧмын, «выль» да «важ» вагон паркъяс вылӧ юклӧмын... Тайӧ юалӧмъяссӧ олӧмӧ пӧртысь власьт органъяс кутӧны тӧд вылын, и ми ассяньным кутам отсавны найӧс кыдзи позьӧ ӧдйӧджык решитны», - пасйис А. Яновский.

Кыдзи гӧгӧрвоӧдіс Коми Республикаса юрнуӧдысь Вячеслав Гайзер, из шом прӧдукция новлӧдлӧм вылӧ логистика да тарифъяс лоӧны Россияса унджык дінмулӧн тӧдчана мытшӧдъяс пиысь ӧтиӧн. Медым кӧрт туйясті из шом новлӧдлан тарифъяссӧ ладмӧдны колана ногӧн, колӧ ӧтувтны уджсӧ некымын федеральнӧй министерстволысь да ведомстволысь да «Россияса кӧрт туй» компаниялысь.

«Босьтны кӧ тӧд вылӧ, мый Печораса из шом бассейн мутасын из шом нуан станциялӧн  сулаланіныс «тупикӧвӧй», кӧрт туй тарифӧ пыртӧны тыртӧм составъяс нуӧм кузя рӧскод. И тані ми аддзам позянлун воӧдчыны ӧти кывйӧ тариф читӧмын. Та дырйи «РКТ» ВАК вермас компенсируйтны воштӧмъяссӧ перевозкаяслысь ыдждасӧ содтӧмӧн. И та дорӧ, ми лыддям, лоӧ тӧдчанаӧн торйӧдны энергетическӧй да коксующӧй маркаа из шом новлӧдлан дон кузя тарифъяссӧ. Ӧта-мӧдлы лӧсялана ӧтувъя решение примитӧмыс лоӧ торъя мога пасӧн водзӧ вылӧ Печораса из шом бассейн сӧвмӧдӧмын», - тӧдчӧдіс В.Гайзер.

Сӧвещаниелӧн помшуӧмъяс серти сёрнигижӧд балаӧ пыртісны пункт Печораса из шом бассейнлӧн из шом перйысь компанияяслы кӧрт туй транспортӧн из шом новлӧдлӧм вылӧ ӧнія тарифъяссӧ бурмӧдӧм кузя юалӧм йылысь стимулируйтан сяма мераясӧн вӧдитчӧмсӧ да энергетическӧй да коксующӧй маркаа из шом новлӧдлігӧн тарифъяслысь дон торйӧдӧмсӧ тӧд вылӧ босьтӧмӧн.
